
ANNOTATSIYA 

 Oshqozon shilliq qavatida joylashgan kardial, fundal va pilorik bezlari faoliyati 

vegetative nerv tizimi, mahalliy immun va endokrin tizimi orqali boshqariluvi keyingi 

bir necha o‘n yilliklarda ko‘pchilik tadqiqotchilarni o‘ziga jalb qilib keldi. Bu haqida 

ko‘plab ilmiy maqolalar chop etilmoqda. Ushbu maqolada ana shu mavzuga qaratilgan 

ilmiy izlanishlar natijalari bayon qilinib, ma’lumotlar tahlil qilingan. Maqolada 

keltirilgan ma’lumotlar oshqozon-ichak kasalliklari bilan og‘rigan bemorlarni 

tashxislash, davolash va profilaktika ishlarida barcha shifokorlarga yaqindan yordam 

beradi. 

 Kalit so‘zlar: Oshqozon bezlari, mahalliy nerv tizimi, mahalliy endokrin tizim, 

mahalliy immun tizim. 

 

 Dolzarbligi. Hazm sistemasi a’zolarining mahalliy boshqarilish mavzusi bir 

necha o‘n yillardan buyon kun tartibidan tushmay kelmoqda va yana ko‘plab vaqtlar 

shunday bo‘lib qolishi mumkin. Chunki ularda yuz beradigan funksional va patologik 

buzilishlarning morfologik asosini o‘rganish neyroendokrinologiyaning oxirigacha hal 

qilinmagan muammolaridan biri hisoblanadi. Pilorik bezlar sohasi esa hazm 

sistemasining murakkab tuzilishiga va muhim funksional ahamiyatga ega bo‘lgan 

qismlardan biri hisoblanadi. Hazm sistemasi a’zolarining innervatsiyasini (intramural 

nerv apparatining tuzilishini) o‘rganish jarayoni uzoq tarixga ega. Bu bizdan oldingi 

tadqiqotchilarning ishlarida va kafedraning bunga taaluqli monografiyalarida keng 

yoritilganligini ko‘zda tutgan holda bu muammoga bag‘ishlangan adabiyotlarni tahlil 

qilishni lozim topdik [2, 8, 14, 20, 33]. 

 Barchaga ma’lumki, hazm nayi o‘rta qismining a’zolari asosan simpatik va 

parasimpatik nerv elementlari bilan innervatsiya qilinadi va ular bir-biriga qarama-

qarshi jarayonlarni boshqarish yo‘li bilan hazm nayi a’zolari va qismlaridagi hazm 

jarayonining mutanosib holdagi faoliyatini amalga oshirib turadi (oshqozon shirasini 

ajratishni kuchaytirish va susaytirish, ichak peristaltikasini tezlashtirish va 

sekinlashtirish, sfinkterlarning ochilishi va yopilishi va h.k). Hazm nayi a’zolari nerv 

apparatining tarkibiy tuzilmalariga bag‘ishlangan adabiyotlar talaygina [1, 3, 12, 18, 

32]. Bu tadqiqotlarda hazm nayi har xil qismlari a’zolarining intramural nerv 

apparatining tuzilishini, tarkibi neyronlarning turlari, va ularning morfofunksional 

tavsifi berilgan. Bu neyronlarning o‘zaro va markaziy nervlar bilan aloqasi bu a’zolar 

tarkibida joylashgan va har xil tarmoqlanishiga ega bo‘lgan oddiy va murakkab 

polivalent retseptorlar borligini aniqlashgan. Shuningdek, hazm nayi bo‘ylab vegetativ 

nerv hujayralarining tarqalish zichligi bu neyronlarning vitsero-vitseral reflex 

yoylaridagi ishtiroki ham o‘rganilgan. Uzun aksonli neyronlarda har xil darajada 

ifodalangan sinaptik nerv oxirlari, ularning har xil eksperimental sharoitdagi 

morfologik o‘zgarishlari to‘liq ko‘rsatilgan.  

 Hazm nayi a’zolari va ulardagi nerv tuzilmalarining markaziy nervlar bilan 

aloqasini o‘rganish uchun bu nervlarni kesganda a’zolar intramural nerv apparati 

tuzilmalarida yuz beradigan o‘zgarishlar ham keng miqyosda o‘rganilgan. Bu jihatdan 

oshqozon, o‘n ikki barmoq ichak va o‘t yo‘llari bir necha o‘n yillar davomida 

tadqiqotchilar diqqatini o‘zida jalb qilib kelmoqda [4, 7, 10, 15, 23, 36]. O‘n ikki 

barmoq ichak va o‘t yo‘llarining innervetsion aloqalari mikropreparovka [5, 13, 21] va 

o‘t xaltasini olib tshlash bu a’zo nerv apparatida operatsiyadan keyingi muddatga 

bog‘liq holda yuz beradigan degenerativ o‘zgarishlarni kuzatish uslubi bilan o‘rganildi. 

Sayyor nerv va diafragmal nerv [6, 9, 11, 16] kesilganda orqa miya nerv tugunlari va 

quyosh chigali tugunlari olib tashlanganda [13, 17, 22, 28] o‘t yo‘llarida va o‘t 

pufagidagi nerv tuzilmalarida yuz beradigan o‘zgarishlar morfologik jihatdan 

tasdiqlandi. Keyingi yillarda neyrogistologiyaning asosiy yo‘nalishlaridan biri bu ichki 

a’zolar devori tarkibidagi adrenergik va xolinergik nerv tuzilmalarining 

morfologiyasini o‘rganish bo‘ldi. Bu jihatdan yurak va qon tomirlar sistemasiga va 

hazm sistemasiga bag‘ishlangan tadqiqotlar boshqa sistemalarga nisbatan bir muncha 

ko‘p [20, 28, 35, 38, 40]. 

 So‘nggi yillarning tadqiqotlari hazm nayi bo‘ylab joylashgan Meysner, Auerbax 

va subseroz nerv chigallari tarkibida organning morfofunksional ahamiyati bilan 

bog‘liq holda har xil tarqalish zichligiga ega bo‘lgan adrenergik va xolinergik nerv 

tuzilmalari mavjud ekanligi va ularning nisbiy miqdori o‘rganildi va o‘rganilmoqda. 

Bu nerv tuzilmalarining hazm nayi sfinkterlari sohasida o‘rganilishi juda muhim 

ahamiyat kasb etadi. Barchaga ma’lumki sfinkterlarning ochilib yopilishi undagi 

simpaik va parasimpatik nerv tuzilmalarining qo‘zg‘alishi va tormazlanishi bilan uzviy 

bog‘liq. Bu jihatdan adrenergik va xolinergik nerv tuzilmalarini o‘rganish ularning 

mediatorlari (adrenelin, noradrenalin, dofamin, atsetilxolin) va ularni parchalaydigan 

fermentlar uchun maxsus bo‘lgan neyrogistoximik uslublar bilan o‘rganish muhim 

ahamiyatga ega bo‘ladi. Oshqozon bezlarida adrenergik nerv tuzilmalarining 

mavjudligi uning sekretsiyasiga bu nervlarning bevosita aloqasi borligini ko‘rsatadi. 

Hazm a’zolari devoridagi qon tomirlarda (ayniqsa arteriyalarda) adrenergik nerv 

tolalarining boshqa tomirlarga nisbatan ko‘pligi bu a’zolarning qon bilan ta’minlanishi 

qismlarning o‘zaro innervatsion aloqalarini o‘rganish masalalari, ayniqsa 

gastroduodenal sohaning intramural nerv apparati ham to‘liq o‘rganilmagan 

masalalardan biri hisoblanadi. Bu sohada bir nechta fiziologik sfinkterlar mavjudligini 

hisobga olsak [13, 22, 30, 37, 41, 44] tadqiqotning dolzarbligi yanada ortadi. 

Oshqozonning endokrin hujayralari APUD sistemaga mansub bo‘lib ular 

tomonidan ishlab chiqarilgan biologik aktiv moddalar oshqozon funksiyasining 

mahalliy boshqarilishida ishtirok etadi. Oshqozonda endokrin hujayralarning quyidagi 

turlari tafovut qilinadi [3, 8, 12, 23, 38, 42, 43]; 

• Enteroxromafin (EC) hujayralar – oshqozonning tana qismidagi bezlarida 

uchraydi. Ular serotonin, melatonin va endorfin ishlab chiqaradi; 

• Enteroxromafinsimon (ECL) hujayralar oshqozonning xususiy bezlarida 

uchraydi va gistamin ishlab chiqaradi;  

• G - hujayralar – asosan oshqozonning kardial va pilorik qismidagi bezlarda 

uchraydi va gastrin ishlab chiqaradi;  

• D - hujayralar intermedial bezlarda (oshqozon tanasi va pilorik qismi 

chegarasidagi bezlar) uchraydi va somatostatin ishlab chiqaradi. 

Oshqozonning fundal va pilorik bezlari uning shu qismlarida joylashgan bo‘lib, 

pilorik bezlar fundal bezlarga nisbatan miqdor jihatdan kam bo‘ladi va siyrakroq 

joylashgan bo‘ladi. Ular ham tuzilishi bo‘yicha oddiy naysimon bezlar bo‘lib, ular bir-

birlaridan ma’lum masofada joylashgan va ularni bir-biridan siyrak shakllanmagan 

biriktiruvchi to‘qimaning qavati ajratib turadi. Bezlarning sekretor qismlarida 

mukotsitlar fundal bezlarga nisbatan ko‘proq, endokrin hujayralar va parietal 

ekzokrinotsitlar kamroq bo‘ladi. 

 Hazm nayi, shuningdek, nafas olish sistemasi bo‘ylab joylashgan bu endokrin 

hujayralarning barchasining sitoplazmasida sekretor granulalar borligi 

ultramikroskopik tekshirishlar natijasida aniqlandi. Bu granulalarning o‘lchami va 

shakliga qarab barcha endokrin hujayralar bir necha tiplarga ajratiladi. Ularning har 

biri lotin alifbosining harflari bilan belgilanadi. 

Hazm nayi a’zolarining har xil kasalliklarida bu hajayralarning o‘zgarishi L.I. 

Aruin 1975, 1988, V.V. Yaglov, Yu. I. Popovich, T.V. Koturbash 1987, Y.R. 

Ptoshekas 1989 va boshqalarning ishlarida keltirilgan. Bir qator tadqiqotlar bu 

hujayralarning morfologiyasini o‘rganishga qaratilgan [19, 24, 27, 39]. V.A. 

Berezovskiy (1990) och qoldirishning nafas olish sistemasiga ta’sirini o‘rgangan. 

Hazm nayi a’zolarining diffuz endokrin sistemasi hujayralarining har xil 

umurtqalilardagi solishtirma morfologiyasiga doir bir nechta ishlar mavjud. Har xil 

ovqatlanish sharoitiga ega bo‘lgan labaratoriya hayvonlari va odamlar o‘n ikki barmoq 

ichagi katta so‘rg‘ichi ampulasida bu hujayralarning solishtirma morfologiyasi va 

morfometrik tavsifi berilgan [25, 29, 34]. 

Keyingi yillarning ilmiy tadqiqotlari bu endokrin hujayralarning ochiq va yopiq 

tiplari mavjud ekanligini ko‘rsatdi. Ochiq tipdagi endokrin hujayralarning apikal qismi 

epiteliy yuzasiga yetib keladi va ko‘pincha u yerda nog‘ora tayoqchasining uchiga 

o‘xshash kengayma hosil qiladi. Yopiq tipdagi endokrin hujayralar esa epiteliotsitlar 

orasida joylashgan bo‘lib epiteliy yuzasiga yetib bormaydi. Hazm nayi endokrin 

hujayralarining o‘z sekretini ko‘pincha degranulatsiya yo‘li bilan (bazal qismidan 

ajratadi) ba’zi hollarda esa sekretsiya yo‘li bilan qonga ajratadi. Gormonlar hujayralar 

orasiga ajratilganda mahalliy ta’sir ko‘rsatadii va bu parakrin ta’sir deyiladi [26, 31, 

42]. 

Qonga ajratilgan gormon esa umumiy endokrin ta’sir ko‘rsatishi mumkin. 

Gormon o‘z nishon hujayralariga qon orqali yetib boradi. So‘nggi yillar tadqiqotlarida 

bu endokrin hujayralarning o‘simtasi bor yoki yo‘qligi masalasi ancha baxslarga sabab 

bo‘lmoqda. Ayrim tadqiqotchilar bu hujayralarning o‘simtasi borligini tan olsa (N.T. 

Rayxlin maktabi), boshqa tadqiqotchilar (T.D. Dehqonov maktabi) bu masalani rad 

qilishadi. Ochiq tipdagi endokrin hujayralar o‘z sitoplazmasida flyurogen aminlar 

(serotonin, katexolamin va boshqalar) tutganligi sababli maxsus ishlov berilganda 

lyumenessensiya hodisasini namoyon qiladi va uning shu’lalanishi qanday rangda 

bo‘lishi serotonin va katexolaminlarning nisbiy miqdoriga bog‘liq. Agar serotonin 

ko‘paysa sariq rang ortadi, katexolaminlar ko‘paysa yashil rang ortadi [8, 14, 26, 35, 

44]. 

Bu endokrin hujayralarning huddi shunday shu’lalanadigan adrenergik nerv 

tuzilmalari bilan bog‘liqligi masalasi ham baxsli masalalardan biri hisoblanadi. Bu 

masalaga bag‘ishlangan ishlar bir nechtagina bo‘lib [16, 25, 40, 45] hali bu 

hujayralarning nerv tuzilmalari bilan bevosita aloqasi topilmagan, ammo, ularning 

nisbiy morfometrik munosabatlari ma’lum darajada yoritilgan. Bu endokrin 

hujayralarning morfologiyasi o‘n ikki barmoq ichakda keng qamrovda o‘rganilgan 

bo‘lsada, pilorik bezlar sohasiga bag‘ishlangan ishlar deyarli yo‘q. Faqat ayrim 

ishlardagina bu masalaga qisman yondashilgan [9, 17, 28, 33, 41].  

Hazm sistemasi morfologiyasini o‘rganishda va uning a’zolari funksiyasining 

mahalliy boshqarilishida 20-asrning ikkinchi yarmidan boshlab ular shilliq pardasi va 

bezlar epiteliyasi tarkibida yakka-yakka joylashgan va gormon ishlab chiqaradigan 

hujayralar morfologiyasini o‘rganish masalasi alohida o‘rin tutadi. Bu hujayralarga 

tadqiqotchilar avval ham ma’lum darajada e’tibor qilishgan [3, 12, 26] va ularni 

enteroxromafin hujayralar deb atashgan. Bu hujayralar hazm tarkibidagi a’zolarning 

ko‘pchiligida topildi. Birinchi marta ingliz gistologi Pirs bu hujayralarning barchasi 

bitta umumiy xossaga ya’ni aminlar va preaminlarni qabul qilib ularni dekarboksillab 

peptid gormonlarga aylantirish xossasiga ega ekanligini aniqladi va ularning barchasini 

bitta sistemaga birlashtiradi. Bu sistema APUD- sistema ya’ni inglizcha (Amine 

Precursore Uptake and Decarboxylation) so‘zlarining birinchi harfidan iborat 

abbreveatura nomi bilan atay boshlashdi. Pirsning fikricha bu sistemaga kiruvchi 

barcha hujayralar bir-biriga o‘xshash bo‘lib ularning tarkibida flyuorogen aminlar 

(serotonin katexolaminlar) mavjud. Shundan keyin bu hujayralarning morfofunksional 

va eksperimental hamda patologik sharoitlarda o‘zgarishini o‘rganish ishlari jadal olib 

borilmoqda. N.T. Rayxlin, I.M. Kvetnoy 1975, V.A. Shaxlamov, V.I. Makar 1985, 

1986, A.G. Pearse 1971, A.G. Pearse va boshqalar 1976, A.G. Pearse, SC. T. Takor-

Takor 1976, 1979 va boshqa tadqiqotchilarning ishlari shular jumlasidandir. 

Bu hujayralarni o‘rganishga bag‘ishlangan jahon adabiyotlarining tahlili 

keltirilgan umumiylashtiruvchi maqolalarga V.V. Yaglov, G.A. Lomonosova 1985, 

V.V. Yaglov 1989, N.T. Rayxlin 1989 va boshqalarni kiritish mumkin. 

Hazm nayining devorida joylashgan bu hujayralarning tuzilishi va reaktiv 

o‘zgarishlari T.M. Salomatina, M.I. Volgaryev, 1981, L.I. Aruin 1975, L.I. Aruin va 

I.V. Zverkov, T.D. Dehqonov 1991, 1996, X.X. Borqo‘ziyev 1998, E.U. Husanov 2002 

va boshqalarnng tadqiqotlarida o‘z aksini topgan. R.A. Grigori 1981, A.F. Calvalherra 

va boshqalar 1988, V. Alca 1989 va boshqalarning tadqiqotlari bu hujayralarning 

patologik sharoitlardagi o‘zgarishlarga qaratilgan. Bu hujayralarning ichki a’zolar 

faoliyatini boshqarishdagi roli va ahamiyati haqidagi fikrlar I.M. Kvetnoy 1987, I.V. 

Isupov 1996, V.F. Ivanova 1997, A.V. Kalinin 1997, 1998, E.A. Gereng, G.V. 

Mixailov 2000, V.T. Ivashkin 2003, V.T. Boronixina 2005, A.V. Kalinin 2007, I.M. 

Kvetnoy 2008, 2009 va boshqalarning tadqiqotlarida o‘z aksini topgan. S.V. 

Kostyukevich 2003,  2004, I.V. Milto 2011, M.A. Osadchuk 1996, 2003, 2009, N.T. 

Rayxlin 1975, 1983, 1997 va boshqalarning ilmiy tadqiqotlarida bu hujayralarning 

tuzilishi organizmning normal va patologik holatlaridagi roli haqida ma’lumotlar 

keltirilgan. Qator ilmiy tadqiqotlar bu hujayralarning immunositoximiyasiga, 

elektronmikroskopik tuzilishiga ularning hazm nayi a’zolari mahalliy 

boshqarilishidagi ahamiyatiga qaratilgan [5, 9, 11, 34, 27, 34, 43]. Oshqozon 

bezlarining funksional holati undagi hazm jarayoni bilan bevosita bog‘liq. Bu jihatdan 

olib qaralganda bu a’zo kasalliklari bilan og‘rigan bemorlarga diyeta tayinlash, och 

qoldirib davolash usullari tibbiyotda ma’lum darajada o‘rin egallagani hech kimga sir 

emas. Keyingi vaqtlarda ortiqcha semirishdan xalos bo‘lish uchun ataylab ovqatdan 

tortilish, ovqatni kam iste’mol qilish, uzoq och yurish holatlari ham matbuotda tez-tez 

ko‘rinib qolmoqda. Shunigdek ba’zi ekstremal holatlarda bemorlarning uzoq vaqt och 

qolishi yoki parenteral ovqatlantirilishi hodisalari ham mavjud. Shu sababli ma’lum 

ilmiy tadqiqotlar ochlikning yoki diyetaterapiyaning oshqozon bezlari ta’siriga 

bag‘ishlangan. Ilmiy tadqiqotlarning ma’lum qismi esa har xil ovqatlanish tavsifiga 

ega bo‘lgan hayvonlarda hazm nayi a’zolarining solishtirma morfologiyasiga 

bag‘ishlangan. Hozirgi davrda fiziologlar va klinitsistlarning diqqatini ba’zi 

kasalliklarda va moddalar almashinishi buzilganda ularni maxsus sxema asosida 

davolash muvaffaqiyatli amalga oshirilmoqda [3, 8, 17,24, 38, 41]. 

Och qoldirish inson hayot faoliyatining har xil tomonlariga moddalar 

almashinishiga, hujayra, to‘qima va a’zolar miqyosidagi metabolik jarayonlarga ta’sir 

qiluvchi omil hisoblanadi. Eksperimental och qoldirish esa organizmning adaptiv 

imkoniyatlarini, organizm endogen ovqatlanishga o‘tganda metabolik jarayonlarning 

moslashuvini o‘rganish uchun qulay model hisoblanadi [5, 18, 25, 34, 44]. 

Keltirilgan adabiyotlar tahlilidan ko‘rinib turibdiki, oshqozon bezlarining, 

umuman olganda hazm nayi o‘rta qismi a’zolarining mahalliy boshqariluvchi 

sistemalarining solishtirma morfologiyasi o‘z yechimini topmagan masalalardan biri 

hisoblanadi. Yuqorida keltirilganlarni nazarda tutib biz quyonlar oshqozon bezlari 

endokrin hujayralarining morfologiyasini o‘rganishni rejalashtirdik. 

